
E G U B E R R I A K

Argitaratzailea: Goierriko Hedabideak S.L.     Lege gordailua: SS - 1052/04
Helbidea: Oriamendi, 32 • BEASAIN / Iparragirre, 11 • URRETXU    Telefonoa: 943 16 00 56 / 943 72 34 08

Posta elektronikoa: goierri@hitza.eus      webgunea: goierri.hitza.eus

E guberri giroa antzematen da da-
goeneko Goierrin. Kaleko argiak 
piztuta, saltokietako erakusleihoak 

apainduta, Olentzero eta Mari Domingi 
opariak prestatzen, Gabon kantuak en-
tseatzen, otorduak prestatzen, erosketak 
egiten, etxeak Eguberri ukituz jantzita, 

herrietako kultur agenda prest, urtea 
korrika eginez amaitu nahi dutenak 
entrenatzen...

Datorren urtean ere elkarrekin izan-
go garelakoan, Eguberri zoriontsuak eta 
Urte Berri on opa dizue Goierriko Hitza-
-Goiberriko lantaldeak.

Eguberri eta Urte Berri on!

Eskulangilearen artea 
Eguberrietarako  

Pilar Azpiazu gabiriarra. A. Maiz

AIMAR MAIZ

A R T I S A U T Z A

P ilar Azpiazu gabiriarrak zortzi-bat urte 
daramatza Gabon motiboko apainga-
rriak eta eskulanak egiten. 'Cucurbita' 

generoko kuiak edo kalabazak erabiltzen ditu 
hasieratik, eta dagoeneko Goierriko azoketan 
ezagun egin diren elurretako panpina margo-
tuen oinarrizko materiala da. Izena apur bat 
eraldatuta, Kurkubi markarekin saltzen ditu.

Osabak baratzean ekoizten du kuia mota 
hori. Erromesaren kalabaza ere esaten zaio, 
garai batean Donejakue bideko oinezkoek 
ura eramateko erabiltzen zituztelako, barrua 
hustuta. «Urrian edo azaroan jasotzen ditu-
gu baratzetik, eta bost edo sei hilabete lehor-
tzen uzten ditugu. Asko usteldu egiten dira 
prozesuan, baina ondo  irteten direnek balio 
dute garbitu eta gero margotzeko», azaldu 
du Azpiazuk.

Elurretako panpinak, adibidez, kalabaza be-
teekin egiten ditu. Ontzitxoak edo txarroak 
egiteko, aldiz, hustu egiten ditu. Urteotan, 
apaingarri ugari sortzera iritsi da: elurreta-
ko panpinak, oiloak, perretxikoak, txarroak, 
ontziak, ahateak... «Orain lanparak egiten 
ere hasi naiz. Kableak eta bonbilla kokatu oi-
narri batean, eta gainean kalabaza ezartzen 
diot. Kalabazari zulo pilo bat egiten dizkiot, 
barrutik argitzeko; giroa sortzeko lanparak 
dira, turkiarrek egiten dituzte halakoak asko». 

Horiek denak kalabazekin egiten ditu, baina 
baditu beste material batzuetako eskulanak 
ere. Asko hazten ez diren kalabaza txikiekin, 
adibidez, gabon zuhaitza apaintzeko txin-
txilikarioak egiten ditu.  Azpiazuren etxean 
halakoekin hornitzen dute. Zuhaitz txikiak 
ere egiten ditu, pinaburuekin; paseoetan aur-
kitutakoak etxera eraman, izei forman itsa-
tsi, eta elur ukituan margotzen ditu. Haurrek 
Olentzerori gutuna bidaltzeko gutunazalak 
ere egiten ditu. 

Eguberriak, eta urte osoko lana
Artelanak pentsatzea eta eskulanak egitea 
gustuko du Pilar Azpiazuk. Beasaingo Arte-
kara joan ohi da, astean behin, eskulanetara. 
«Han ikusten dut besteek zer egiten duten, 
edo irakasleari galdetzen diot». Lanik handie-
neko garaia Gabonena dela aitortu du, azoka 
gehienak orain daudelako. Baina urte guztian 
aritzen da eskulanetan. Gau Beltzerako, adi-
bidez, Gabiriako haurrekin egiten ditu, edo 
eskariz hamaika lani heltzen die; altzarien 
zaharberritzetik hasi, eta argazki pertsonali-
zatuekin etxeetako objektu zaharrak artelan 
bihurtzeraino. 

Kurkubi markako eskulanak erakusteko eta 
saltzeko azokak baliatzen ditu. «Urtean ha-
mar-batera joango naiz». Goierrin ibili ohi da, 

A. Maiz

Zumarragan, Beasainen, Gabirian, Mutiloan, 
Ataunen... Aurten, lehen aldiz, Araman ere izan 
da, eta Santamasetan Arrasatera joateko gon-
bidapena ere lortu du, aurrenekoz. 

Azoka gehienak Gabon aurrean edo ingu-
ruan izanda, Eguberrietako motiboko eskula-
nak egiten ditu gehienak. «Gabonak gustatzen 
zaizkit, eta Gabonetako apaingarriak ere asko. 
Baina Gabonen ondoren beste gauza batzuk 
egiten ditut. Lanparekin eta argiekin ari naiz 
orain gehiago». 

Kalabazek jendearen arreta handia erakar-
tzen dutela nabaritu du. «Jendeari gustatzen 

zaizkio. Azoketara joaten ere horregatik hasi 
nintzen». Aurreneko bi urteetan etxerako, fa-
miliakoentzat, lankide eta lagunentzat banatu 
ondoren, saltzen hastea pentsatu zuen, eta 
gustura dabil harrezkero. «Askok uste dute 
umeentzako direla, eta haurrik ez daukatenek 
ez dute erosi ohi». Baina gustatzea eta etxera-
ko ukitu bereziko apaingarri bat nahi izatea 
dira baldintza bakarrak. 

Galizia aldeko kalabaza generoa da kukurbi-
ta, eta gizonezkoei eta helduei bereziki begia 
joaten zaie. «Batez ere, hemen bizi den Es-
painiako jendea euren lurrekoez gogoratzen 
da, extremadurarrak eta galiziarrak». Oiloak 
arrautzekin jartzen dituenean ere arrakasta 
ziurra da. «Gazteek asko erosten dute, eta azo-
ketara mugitzen dira; umeak ere bai, baina ez 
dago adin jakin bat». Azoketako presentziaz 
gain, Instagramen ere badu txokoa Kurkubik. 

Eguberriei keinu berezia egiten die mihura 
landarearekin ere. Ontzitxoetan sartuta opa-
ritzen du. Zuhaitzetan hazten den landare biz-
karroia da mihura, baina dohain sendagarriak 
eta are magikoak ematen zaizkio. «Harritu 
egin naiz, baina jende askok edukitzen du 
etxean mihura Gabonetan. Tradizio bat ere 
badauka: erre egin behar izaten da urtero au-
rreko urteko mihura, eta oparitu egin behar 
izaten omen da». ■

E guberri aurretxoan edo garai betean, 
Gabon giroko azokak eta bigarren es-
kuko salgaien feriak izango dira Goie-

rrin. Zegaman abenduaren 14an egin zuten, 
lehenbiziko aldiz, erabilitako arroparen eta 

objektuen salmenta. Herritarrek ez ezik, in-
guruko herrietako bizilagunek ere parte har 
zezaketen..
Idiazabalen, mota bereko Alaken azoka 

abenduaren 21ean egingo dute, Igarondo pilo-

Gabon giroko azokak 
Eguberrietako azoka berezia Ordizian. Tere Madinabeitia

AIMAR MAIZ

talekuan, 11:00etatik aurrera. Idiazabaldarrek 
daukate postuak jartzeko lehentasuna, aurrez 
izena emanda, baina azoka irekia da berez. 
Etxean erabili gabe dauden gauzak trukean 
eman edo saldu ahal izango dira bertan. Ibilbi-
detxo bat badu Alaken azokak; aurreko urtee-
tan, artisautza lanak, jostailuak, marrazkiak, 
gozokiak eta hamaika gauza eskaini dituzte. 
Ordizian, Eguberrietako azoka abendua-

ren 23an ospatuko da aurten, Gabon eguna-
ren bezperan, asteartearekin. Urteko azke-
neko feria berezia izango da. Plaza Nagusian, 
09:00etatik aurrera, garaiko baserri-pro-
duktuak eta Gabon girokoak erosteko modu 
aparta izango da: errezil sagarra, hegaztiak, 
Eguberrietako gozokiak, eta Idiazabal gazta 
izango dira izarrak. Omenaldiak egiteko ere 
baliatuko dute urtearen hondarreko juntadi-
zo hori: Ordiziako asteroko azokara joateari 
urtean zehar utzi dioten edo aurki utziko dio-
ten baserritarrak omenduko dituzte, batetik. 
2025Ean, nazioartean sariak irabazi dituzten 
Idiazabal sormarkaren barruko gaztagileen 
lana goretsiko dute, bestetik.
Zumarragan ere nabarituko da Eguberri 

giroa, kasu horretan artisauen bidez. Made 
in Urola elkargoak antolatuta, 14. Arte eta 
Artisautza azokak bi egunetan antolatuko 
dituzte, Olentzeroren eta Erregeen aurretik: 

abenduaren 21ean lehenengo, eta urtarrilaren 
4an bigarren. Goierri garaiko artisau ugarik 
jarriko dituzte postuak, beren sorkuntza-la-
nak erakusteko eta saltzeko. Euskadi plazan, 
10:00etatik 15:00etara gauzatuko da azoka, bi 
egunetako bakoitzean. ■

Iazko Alaken azoka. Idiazabalgo Udala

ATAUN
Abenduak 19, ostirala.  Lazkao Txiki Musika 
Eskolaren Gabon kontzertua. Udaletxeko gan-
baran, 17:00etan. 
Abenduak 20, larunbata. Ataungo Ziklo-Kros 
Proba, Agauntza txirrindulari elkarteak antola-
tuta. San Martinen, 10:00etan.
Abenduak 21, igandea. Aralarko ibilaldi ma-
gikoa, jentilak, Olentzero eta Maridomingi,. Li-
zarrustiko parketxetik abiatuta, 10:30ean eta 
11:00etan. Sarrera guztiak agortuta. 
Abenduak 22, astelehena. Bookstart irakur-
zaletasuna sustatzeko jarduera. Liburutegian, 
10:30ean. 
Abenduak 29, astelehena. Kimikarin talerrak, 
6-12 urte bitarteko haurrentzat. 10:00etan. 

BEASAIN 
Abenduak 15, astelehena. Mari Domingi eza-
gutzen ipuin kontaketa, Elsie Xalbadorrek. Udal 
liburutegian, 17:00etan. 
Abenduak 17, asteazkena. Kale ekintza musi-

ka, askari eta jolasekin 12 urtetik gorakoentzat. 
Aranealden, 16:30ean. 
Abenduak 18, osteguna. Beasaingo Paperak 
bildumako Beasain mende arteko jauzia irudi-
tan. Lurraldea liburuaren aurkezpena. Udale-
txean, 19:00etan. 
Abenduak 19, ostirala. 24. Goierriko Artisten 
Topaketako erakusketaren inaugurazioa. Usurbe 
Antzokian, 18:30ean. Erakusketa urtarrilaren 
23ra arte, 18:00etatik 20:00etara. 
Abenduaren 20tik urtarrilaren 6ra. Gabone-
tako eskulan tailerrak, Igartzan. 
Abenduak 20, larunbata. Ostadar dantza tal-
dearen emanaldia. Usurbe Antzokian, 19:30ean. 
Abenduak 22, astelehena. Beasaingo X. Kirol 
Sarien gala. Igartzako jauregian, 19:00etan. 
Abenduak 22, astelehena. Zeramika eskulanak, 
hiru adin multzotan, 10:00, 12:00 edo 16:30, 
Urbietako gaztelelkuan. 
Abenduak 23, asteartea. Garfe enpresako pi-
lotarien, Master bikoteen finalaurrekoa. Antzi-
zarren, 19:00etan. 

Eguberrietako  kultur 
proposamenak 

E G U B E R R I A K

Abenduak 24, asteazkena. Olentzerori eta Ma-
ridomingiri ongietorria. Loinazko San Martin 
plazan, 12:00etan. Gabon eskea, Zapatari kale-
ko errotondatik abiatuta, 18:00etan. 
Abenduak 25, osteguna. Goizeresi txistulari 
taldearen kalejira, 12:00etan. 
Abenduak 26, ostirala. ‘Nor naizen baneki’ 
antzerkia, Artedrama konpainiarena. Usurbe 
Antzokian, 20:30ean. 
Abenduak 29 eta 30. Haurrentzako puzgarriak 
eta jolasak. Antzizar kiroldegiko frontoian, 
11:00-14:00 eta 16:00-19:30. 
Abenduak 29, astelehena. Erakusleiho lehiake-
tako sari ematea eta erretiratutako merkatariei 
omenaldia. Udaletxean, 15:30ean. 
Abenduak 31, asteazkena. 50. San Silvestre 
Krosa, Beti Bizi elkarteak antolatuta, 12:00etan. 

Haurrentzat 15. San Silvestre Txiki solidarioa, 
Batzokiak antolatuta, 10:00etan. 
Urtarrilak 5, astelehena. Erregeen etorrera, 
Loinazko San Martin plazan, 12:00etan. Erre-
geen kabalkada, 18:15ean. 

IDIAZABAL 
Abenduak 20, larunbata. ‘Ama begira zazu’ 
antzezlana, Segurako Xirikara antzerki tal-
dearen eskutik. Guraso Elkartearen aretoan, 
19:30ean. Sarrera: 5 euro. 
Abenduak 21, igandea. Alaken azoka, bigarren 
eskuko gauzen salmenta. Igarondo pilotale-
kuan, 11:00etatik 14:00etara. 
Abenduak 24, asteazkena. 10:30ean, Gabon 
eskea. 19:00etan, Olentzeroren eta Maridomin-
giren etorrera. 
Abenduak 30, asteartea. Gabonetako haur 
parkea, Igarondo pilotalekuan, 11:00-13:00 eta 
16:00-19:00 bitarteetan. 

EZKIO-ITSASO 
Abenduak 20, larunbata. Gabonetako apainke-
ta eta gabon kanten entsegua. Itsasoko herri-
gunean, 18:30ean. 
Abenduak 24, asteazkena. Gabon eskeak etxez 
etxe, Ezkion eta Itsason, 09:00etan hasita. 
Abenduak 28, igandea. Zinema mutu emanal-
dia eta harmonium kontzertua, Itsason. 

A G E N D A

GABIRIA 
Abenduak 22, astelehena. Secundino Esnaola 
Musika Eskolako ikasleen Gabonetako kontzer-
tua. Elizako saloian, 18:00etan.
Abenduak 24, asteazkena. Gabon eskean herri-
ko hainbat talde, baserriz baserri. Egun osoan.  

ITSASONDO 
Abenduak 24, asteazkena. Olentzeroren eta 
Maridomingiren etorrera, eta hamaiketakoa. 
Plazan, 12:00etan. 

LAZKAO 
Abendua 16, asteartea. Lazkao Txiki Musika 
Eskolaren Gabon kontzertua. Areria aretoan, 
18:30ean. 
Abenduak 20, larunbata. Igeriketa probak, 
benjamin eta alebin mailetan. Kiroldegian, 
arratsaldean. 
Abenduak 20, larunbata. Zagupe taldearen 
aisialdi jolasak. Plazan, arratsaldean. 
Abenduak 24, asteazkena. Olentzeroren eta 
Maridomingiren etorrera, Lazkao Txiki Musika 
Eskolako eta Oin Arin dantza taldeko kideekin. 
17:30ean. 
Abenduak 26, ostirala. Itsaspean kale anima-
zioa. Plazan, 18:30ean. 
Abenduak 27, larunbata. Goazen 12.0 ikuski-
zuna. Areria aretoan, 16:30ean eta 18:30ean. 

Abenduak 27, larunbata. Lazkaomendiko  
I. Pilota Txapelketa. Lartxaiko frontoian, egun 
osoan. 
Abenduak 29, 30 eta 31. Gabonetako haur par-
kea. Kiroldegian, 11:00-13:30 eta 16:30-19:00 
(31n goizez bakarrik). 
Abenduak 31, asteazkena. San Silvestre krosa. 
11:30ean haurrak, 12:30ean helduak. 
Urtarrilak 2, ostirala. Elipsion kale animazioa. 
Plazan, 18:30ean. 
Urtarrilak 3, larunbata. Garagardo artisauen 
azoka eta musika. 12:00-15:00 eta 18:30-00:00. 
Urtarrilak 5, astelehena. Erregeen kabalkada. 
17:30ean. 

E G U B E R R I A K

Urtarrilak 11, igandea. Astotxo Eguna. Enkar-
terri astoaren 25. erakusketa eta lehiaketa; 
13:00etan, ‘Egiptora ihesa’ kale antzezpena; 
goizean, Euskadiko arku tiro txapelketa, kirolde-
gian; 18:00etan, Andoni Salamero, Garazi Nava 
eta Kantaka abesbatzaren ‘Kantuez, kontuez 
urtea botata’ emanaldia, Arerian. 

LEGAZPI 
Abenduak 16, asteartea. Gabon irudien ma-
rrazki lehiaketako sari banaketa. Kultur etxeko 
areto nagusian, 18:30ean. 
Abenduaren 16tik 30era. Gabon irudi lehiake-
tako lanen erakusketa. Kultur etxekoan, astele-
henetik ostiralera 17:00etatik 20:00etara. 
Abenduak 20, larunbata. Goiz Deia txistularien 
Gabon kontzertua. Kale Nagusian, 12:30ean. 
Abenduak 20, larunbata. Alaitasuna erron-
dailaren kontzertu irekia. Gizarte Zentroan, 
19:00etan. 
Abenduak 21, igandea. Santikutz abesbatzaren 
eta Legazpi Musika Bandaren Gabon kontzer-
tua. Elizan, 19:00etan. 
Abenduak 24, asteazkena. Gabon eguneko 
erronda Olentzerorekin eta Maridomingirekin, 
17:45ean, Lekanazpi elkarteak antolatuta. Goi-
zean, ikastetxeetan. 
Abenduak 25, osteguna. Goiz Deia txistulari 
taldearen kalejira, 09:00etan. 

Abenduak 26, ostirala. Santikutz abesbatza 
kalez kale gabon kantak abestuz, 19:00etan. 
Abenduak 28, igandea. Korosti dantza tal-
dearen Gabon jaialdia. Urbeltz pilotalekuan, 
18:30ean. 
Abenduaren 29tik 31ra. Gabonetako haur 
parkea, Urbeltz pilotalekuan eta Azokan. 29An 
16:00-19:30, 30ean 10:30-13:00 eta 16:00-
19:30, eta 31n 10:30-13:00. 

LEGORRETA 
Abenduak 19, ostirala. Betzaida Urtatzaren 
Gabonetako ipuinen kontaketa. Liburutegian, 
17:30ean. 
Abenduak 20, larunbata. ‘Arizona’ antzerkia. 
Herri Antzokian, 19:00etan eta 22:00etan.
Abenduak 23, asteartea. 10:00etan, Olentze-
roren eta Maridomingiren bisita. Ugaro herri 
eskolan. 11:30ean, taloak eta jolasak, pilo-
talekuan. 12:30ean, euskal abesti herrikoien 
kantaldia, Aldaieta elkartekoek eta Ugaroko 
ikasleek, pilotalekuan. 
Abenduak 24, asteazkena. 10:00etan, presoen 
aldeko  kantu erronda, gaztetxetik abiatuta. 
10:30ean, Ugaro eskolako ikasleen gabon es-
kea, Olentzerorekin. 12:30, Elekun abesbatza 
gabon kantak abesten, kalean. 17:30, Olentzero-
ren opari banaketa, elizan. 18:00etan, presoen 
alde kantu erronda, Bide-Gaindik. 

A G E N D A

Abenduak 26, ostirala. XI. Marranita Txapelke-
ta, Aldapa Haundi elkartean.
Abenduak 28, igandea. Bertso saioa, Herri  
Antzokian: Maialen Lujanbio, Haira Aizpurua, 
Julio Soto eta Sustrai Colina. Abenduak 30, 
asteartea. ‘Liburu bat, mundu bat’ ipuin kon-
taketa. Liburutegian, 10:30ean. 
Abenduak 31, asteazkena. Urtezaharreko San 
Silvestre Krosa, 12:00etan. 
Urtarrilak 4, igandea. ‘Elara, bidaia bat izarre-
tara’ ikuskizuna haurrentzat. Herri Antzokian, 
17:00etan. 

ORDIZIA 
Abenduak 17, asteazkena. Euskal Herriko 27. 
Txistor Lehiaketa. Udaletxepean, 10:00etan. 
Abenduak 18, osteguna. Mari Domingi  
antzerkia Hitzaro euskara elkarteak antolatuta, 
sarrera doan. Herri Antzokian, 17:00etan. 
Abenduak 18, osteguna. Gabonetako kaleji-
ra musika eskolako bandarekin eta ikasleekin. 
19:00etan. 
Abenduaren 19ra arte. Ortzadar Ordizia 16. Ar-
gazki erakusketa. Barrenako erakusketa gelan, 
astelehenetik ostiralera 09:00-19:00. 
Abenduak 19, ostirala. Kalakan taldearen 
kontzertua. Elizan, 20:00etan. 
Abenduak 21, igandea. Emotio taldearen Ga-
bonetako kontzertua. Elizan, 18:00etan. 

Abenduak 22, astelehena. Umore Ona abesba- 
tzaren kontzertua. Zuhaizti jubilatu elkartean, 
18:00etan. 
Abenduak 23, asteartea. Gabonetako azoka 
berezia, 09:00etatik aurrera. 
Abenduak 23, asteartea. Oroith Txiki, Oroith 
eta Andoaingo Udal Musika Eskolako abesba- 
tzen Gabonetako kontzertua. Elizan, 20:00etan.
Abenduak 24, asteazkena. Herriko abesbatzak 
eta ikastetxeak kantuan, egunean zehar, kalee-
tan. Euskalphotocall, Barrenan, 11:00-14:00. 
Olentzero eta Maridomingi ekitaldia eta musu 
ematea, Plaza Nagusian, 12:00etan. Karroza 
auzoz auzo, 16:00etan. Desfilea, dantzari, ber- 
tsolari, txistulari, trikitilari, abesbatza eta erru-
maniar komunitateak lagunduta. Tximistatik 
17:00etan abiatuta. Bukaaeran, Burrunbaza-
le txaranga. Oroith abesbatza San Jose zahar 
egoitzan, 18:00etan. 
Abenduak 25, osteguna. Beti Argi musika ban-
daren diana, 10:30ean; eta kontzertua Garagart-
za plazan, 13:00etan.  
Abenduak 27, larunbata. Pirritx, Porrotx eta 
Marimotots pailazoen ikuskizun berriaren ema-
naldia. Majori kiroldegian, 11:30ean. 
Abenduak 27, larunbata. Burrunbazale txa-
rangaren eguna. 
Abenduak 27, larunbata. Ordizia Kirol Sariak 
ematea. Plaza Nagusian, 12:00etan. 

E G U B E R R I A K

Abenduak 29, astelehena. 43. Eguberrietako 
Nazioarteko Igeriketa Txapelketa. Majori kirol-
degian, goizean sailkapenak eta arratsaldean 
finalak. 
Abenduak 31, asteazkena. 48. San Silvestre 
Krosa-Txato Caballeroren Oroimenekoa. Haur 
mailetako karrerak 17:30ean, kros nagusia 
18:30ean. Kattalin errondaila, 19:00etan. 
Urtarrilak 2, ostirala. Punpairez late showa, 
Olentzeroren eta Maridomingiren oparia. Herri 
Antzokian, 18:30ean. 
Urtarrilak 3-4-5. Haurren jolas parkea. Majori 
kiroldegian, 11:00-14:00 eta 16:00-19:00 (5ean 
goizez bakarrik). 
Urtarrilak 3, larunbata. Izan Inurri tabuen ku-
txatik oholtzara bertso saio musikatua. Herri 
Antzokian, 18:30ean. 
Urtarrilak 5, astelehena. Erregeen kabalkada, 
Buztuntzatik 18:30ean abiatuta. 
Urtarrilak 6, asteartea. Ordiziako Txistularien 
diana, Alde Zaharrean, 10:30ean. Errondailaren 
kontzertua, zahar egoitzan, 12:00etan.. 

ORMAIZTEGI 
Abenduak 18, osteguna. Sorgiña Txirulina 
ipuin kontalariaren ‘Din, dan, don’ Gabonetako 
ipuinak.  Liburutegian, 17:00etan. 
Abenduak 19, ostirala. Jubilatuen txistor jana, 
Gizarte etxean, 18:00etan. 

Abenduaren 19, ostirala. Musika eskolaren 
Gabonetako kontzertua. Eskolako Karramarro 
aretoan, 17:30ean.
Abenduak 24, asteazkena. 09:00tean, Gabon 
eskearen hasiera, baserriz baserri. 10:30ean, 
familien eta haurren gabon kantak. 18:30ean, 
Olentzeroren eta Maridomingiren etorrera, pla-
zan. 20:00etan, gabon kantak, eliz atarian.
Abenduak 27, larunbata. Urmaiz abesbatzaren 
20. urteurreneko kontzertu berezia: ‘Oratorio de 
Noël’ eta ‘Gloria’. Elizan, 19:30ean. 

Abenduak 29, astelehena. Haur eta gazte-
txoentzako puzgarriak, Zubipe kiroldegian, 
11:00-13:30 eta 15:30-19:00 bitarteetan. 
Urtarrilak 5, astelehena. Erregeen zamalkada, 
Urmaiz abesbatzaren kantaldiarekin. Iluntzean. 

SEGURA 
Abenduak 17, asteazkena. Lardizabal jaure-
gian ate irekiak eta bisita gidatua, 11:00etatik 
17:00etara. 
Abenduak 19, ostirala. Bingoa eta txistor jana 
herritarrentzat, Gaztelekuak antolatuta. Plazan, 
18:00etan. 
Abenduak 21, igandea. San Tomaseko txistor 
eta gaztaina jana. Atseden elkartean, 19:00etan. 
Abenduak 23, asteartea. Danon gela Miñaripe 
altxorraren bila, 16:30ean. 
Abenduak 24, asteazkena. 11:00etan, kantu 
eskea plazatik abiatuta, Guraso Elkarteak an-
tolatuta. 18:00etan, Lastalan sua piztea, eta 
Olentzerori eta Maridomingiri harrera Mada-
lenan. Plazan, haur jaio berriei ongi etorria, 
dantzariak eta korua. 
Abenduak 25 eta urtarrilak 1. Herriko txistu-
larien Alborada. 
Abenduak 27, larunbata. Eskolarteko eta herri 
mailako ziklo-krosa, 15:00etatik 17:00etara. 
Abenduak 28, igandea. Euskadiko Ziklo-Kros 
Txapelketak, 09:00etatik 15:00etara. 

Abenduak 31, asteazkena. Mendi irteerak. 
08:00etan Aizkorrira; 09:00etan Unamendira. 
Urtarrilak 3-4. Haurrentzat tailerrak eta Bas-
koniaren partidara irteera. 

URRETXU 
Abenduaren 15etik 20ra. ‘Klima-aldaketaren 
aurkako beste borroka: egokitzapena’ erakuske-
ta. Juan de Lizarazu aretoan, 17:30etik 20:30era. 
Abenduak 19, ostirala. Gabonetako 37. Idazlan 
eta Krisma Lehiaketen sari banaketa. Liburute-
gian, 18:00etan. 
Abenduak 19, ostirala. Iparragirre Balerdi mu-
sika banda, Secundino Esnaola Musika Eskolako 
haur abesbatza eta Lizarriturri txistulari tal-
dearen Gabonetako kontzertua. Tourseko San 
Martin elizan, 19:30ean. 
Abenduak 21, igandea. Goiargi abesbatzaren 
Gabonetako kontzertua. Tourseko San Martin 
elizan, 12:30ean. 
Abenduak 24, asteazkena. Gabon abestien 
kantaldiak, kaleetan, egunean zehar. 18:00etan, 
Goiargi abesbatzaren kantaldia. 
Abenduaren 29tik 31ra. Gabonetako haur par-
kea, Ederrena pilotalekuan. Eskulanak, jolasak 
eta puzgarriak, 12 urte artekoentzat. Ordutegia: 
10:30-13:30 eta 16:30-19:30 (31n goizez). 
Urtarrilak 4, igandea. Gabon Kopa pilota 
txapelketako finalak, Ederrena pilotalekuan. 

ZALDIBIA 
Abenduak 18, osteguna. Bingoa, Beti Gazte 
elkarteak antolatuta. Herri aretoan, 17:00etan. 
Abenduak 19, ostirala. Olentzeroren eta Mari-
domingiren etorrera. Olaldeko parkean, goizean. 
Abenduak 19, ostirala. Zaldibiako 2026ko egu-
tegiaren banaketa. Plazan, 11:30etik 12:30era. 
Abenduak 22, astelehena. Betzaida Urtatza 
ipuin kontalariaren saioa. Karreanen, 11:30ean. 
Abenduak 22, astelehena. Zaldibia Herri  
Hezitzaileko ipuin kontaketa herrikoiak. Plazan, 
17:00etan. 
Abenduak 24, asteazkena. Kantu eskeak. 
08:00etan, Zubi-Buru elkartetik abiatuta, egun 
osoan baserriz baserri. 11:00etan, eskolako 
haurrak eta familiak, herrigunean; ondoren, 
gaztaina erreak. 
Abenduaren 27tik urtarrilaren 4ra. Zaldibiako 
Gazte Asanbladaren Gabonetako egitaraua. 
27an, pilota partidak (18:00), gaztaina jana 
(20:00), afaria (21:00) eta kontzertua (22:00); 
31n, Gaztelura mendi irteera (09:30), San 
Silvestre krosa (16:30), topa (01:00); 3an, ta-
lo-kantu afaria (19:00); 4an, auzolana (10:00). 
Abenduak 30, asteartea. Kalean otso etxean 
uso antzezlana, Patata Tropikala konpainiarena. 
Herri Antzokian, 17:30ean. 

ZEGAMA 
Abenduaren 15etik 19ra. Aizkorri jubilatu 
elkartearen Kultur Astea. 15Ean, Bizi pozaren 
klabeak, Jexux Mari Mujikarekin, 17:00etan; 
16an eta 18an, Alberto Aierberen eta Jose 
Mari Artolaren ikus-entzunezkoak, 16:30ean; 
17an eta 19an, mahai jokoak, 17:00etan; 20an, 
San Tomas eguneko txistor jana eta 78 urte 
bete dituzten bazkideei gabon saskia ematea, 
17:00etan. 
Abenduak 18, osteguna. Lurra dantza emanal-
dia, Amaiur, Mari eta Jentil taldearen eskutik, 
18:00etan. 
Abenduak 19, ostirala. Bele Gazte gaztelekuko 
13. Argazki Lehiaketako sari banaketa. 20an, 
gailetak eta turroia egitea. 26an, bingoa; 29an, 
Bubble balls jarduera; 30ean, Gure Kasa. 
Abenduak 20, larunbata. Helduentzako patin 
ikastaroa, Aitor Vacasekin. Aitxuri eskolako jo-
lastokian, 17:00etan. 
Abenduak 23, asteartea. Olentzeroren eta Ma-
ridomingiren bisita Aitxuri herri eskolara. 
Abenduak 24, asteazkena. Haurrak eta gu-
rasoak kalean kantari, 11:00etatik aurrera, 
Aizkorri guraso elkartearekin, Olaran auzotik 
abiatuta, Tobera musika eskolako trikitilariekin. 
Gazte Herexa elkartekoen bazkaria, eta ondo-
ren baserriz baserri kantuan. 18:00etan gabon 
eskea, Olaran auzotik Ostatu aurrera. 
Abenduak 25, osteguna. Orkatz abesbatzaren 
Eguberri kantaldia, 13:00etako  mezan, elizan. 
Abenduak 27, larunbata. 40. Eguberri Jaialdia, 
Orkatz eta Orkatz Txiki abesbatzekin. San Mar-
tin elizan, 19:00etan. 
Abenduak 31, asteazkena. Aizkorrira irteera, 
Amezti mendi elkartearekin. 
Abenduak 31, asteazkena. 13. Zegamako San 
Silvestre Krosa, Elkartu Nahi elkarteak antola-
tuta, 17:30ean. Haurren lasterketak 17:00etan. 
Abenduak 31, asteazkena. Tartaloetxe elkar-
tearen gaztaina jana, presoen alde. Plazan, 
19:00etan. 
Urtarrilak 5, astelehena. Erregeen kabalkada, 
19:00etan. 

ZERAIN 
Abenduak 24, asteazkena. Gabon eskeak, es-
kolako taldea eta helduen taldea. Iluntzean, 
Olentzeroren etorrera. 

ZUMARRAGA 
Abenduak 16, asteartea. Secundino Esnaola 
Musika Eskolaren Gabonetako kontzertua. Zelai 
Arizti kultur etxean, 19:00etan. 
Abenduaren 18tik urtarrilaren 3ra. 28. Jaio-
tza Erakusketa, La Salle-Legazpi ikastetxeko 

ikasleek egindakoak. Zelai Arizti kultur etxeko 
erakusketa aretoan. 
Abenduak 20, larunbata. Antxiñako Ama txis-
tulari taldearen ‘Doinuak piztu’ kontzertua. Be-
loki pilotalekuan, 19:30ean. 
Abenduak 21, igandea. Zumarragako Musika 
Bandaren Gabonetako kontzertua, Goiargi abes-
batzak eta Antxiñako Ama txistulari taldeak 
parte hartuta. Andre Mari elizan, 19:00etan. 
Abenduak 21, igandea. 14. Arte eta Artisautza 
Azokaren lehen eguna, Made in Urolak antola-
tuta. Euskadi plazan, 10:00etatik 15:00etara. 
Abenduak 24, asteazkena. Goiargi abesbatza-
ren Gabon kalejira, Mertzedarietatik 18:00etan 
abiatuta, bi herrietako kaleetan. 
Abenduak 24, asteazkena. ‘Eguberri, eguzki 
berri’ ekitaldia. 18:30ean. 
Abenduak 26, ostirala. Hans Zimmer kontzer-
tua zinemako pantailan. Zelai Arizti aretoan, 
19:30ean. 
Abenduak 27, larunbata. Haurrentzako dan- 
tzaldia, Mikeltxi Djarekin. Plazako azokagunean, 
17:30ean. 
Abenduak 28, igandea. Erregeentzako gutunak 
jasotzea. Euskadi plazan, 19:00etan. 
Urtarrilak 4, igandea. 14. Arte eta Artisautza 
Azokaren bigarren eguna, Made in Urolak anto-
latuta. Euskadi plazan, 10:00etatik 15:00etara.  
Urtarrilak 5, astelehena. Erregeen desfilea. 

Olentzero (I)

Olentzero joan zaigu
mendira lanera,
intentzioarekin
ikatz egitera.
Aditu duenean
negua_hemen dela,
lasterka etorri da
berri ematera.

Horra, horra,
gure Olentzero,
pipa hortzetan duela
eserita dago.
Kapoiak ere baditu
arraultzatxoekin
bihar meriendatzeko
botila ardoakin.

Olentzero gurea
ezin dugu ase,
osorik jan dizkigu
hamar txerri gazte.
Saiheski ta solomo,
horrenbeste heste,
Jesus jaio delako
erruki zaitezte.

Horra, horra,
gure Olentzero,
pipa hortzetan duela
eserita dago.
Kapoiak ere baditu
arraultzatxoekin
bihar meriendatzeko
botila ardoakin.

Olentzero (II)

Olentzero begi gorri
nondik atera duk arrai hori
zorioneko erreketan
arratseko hamaiketan.
Armairuan xagua
haren onduan katua
etxe honetako sariakin
beteko dugu zakua.

Olentzero (III)
Olentzero buru haundia
entendimentuz jantzia
bart arratsean
edan omen du
bost arrobako zahagia.
Hoi urde tripa haundia
tragatu baitu
tragatu baitu.
Hoi urde tripa haundia
tragatu baitu zahagia.

Horra Mari Domingi

Horra Mari Domingi
begira horri
gurekin nahi duela
kantura_etorri.
Gurekin nahi baduzu
Kantura_etorri
atera beharko duzu
gona zahar hori.

Hatoz, hatoz,
zure bila nenbilen ni!
Hatoz, hatoz
zure bila nenbilen ni!
Hatoz goazen
ta gurtu dezagun
negu gorria,
ongi etorria!
Ongi etorria!

Hator hator

Hator, hator, lagun etxera
gaztaina ximelak jatera,
Gabon gaua ospatutzeko
aitaren eta amaren ondoan.
Ikusiko duk aita barrezka
amaren poz ta atseginez.

Eragiok, lagun,
aurreko danbolin horri.
Gaztainak erre artean,
gaztainak erre artean,
txipli txapla, pum!
Gabon gaua pozik igaro daigun.

Olentzero ta astoa

Olentzero ta_astoa basora joan dira
bidean galdu eta haserretu dira (berriz)

Olentzerok astoai belarritik tira,
astoak Olentzerori praketatik tira (berriz)
tira ta tira elkarrenak dira,
tira ta tira konponduko dira.

Olentzero ta_astoa basora joan dira
bidean galdu eta haserretu dira (berriz)

Olentzerok astoai buztanetik tira,
astoak Olentzerori gerrikotik tira (berriz)
tira ta tira elkarrenak dira,
tira ta tira konponduko dira.

Olentzero ta_astoa basora joan dira
bidean galdu eta haserretu dira (berriz)

Olentzerori ongi etorria

Gabonetan giro honetan
kalea argiz jantzi da,
mendietako larreek dute
elur zurian dizdira,
astoa ondo kargatu eta
gero uhalari tira,
Olentzeroren hanka_arrastoak
badatozte Goierrira!

Astoa lotu ta eskolara
heldu da uste baino lehen,
atea jo ta galdetu digu:
–Umerik ba al da hemen?
Atea azkar irekitzeko
izan dugu nahiko kemen,
barrura sartu arazi degu
ta poztu da nabarmen.

Ongi etorri Mari Domingi,
Olentzero ta astoa,
hirurontzako prestatu degu
kantu dotore askoa,
gure artean bat bera ere
ez denez izan gaiztoa,
ondo ikasi zazue gure
etxerako arrastoa!

L egazpiko Iratzarri emakume elkarteak  
Gabonetako menua prestatzeko ikasta-
roa antolatu izan ohi du. Aurten, Unai 

Perez Iantzi sukaldari legazpiarra aukeratu 
dute plater horiek nola kozinatzen diren era-
kusteko. Azaroaren amaieran hiru saio izan 
behar zirenak, azkenean lau saio bihurtu ziren, 
80 lagunek baino gehiagok eman baitzuten 
izena. Hurrengo orrietan dituzue menu osoa-
ren errezetak.

Unai Perez Iantzi
Unai Perez Iantzik (Legazpi, 1987) Donostia-
ko CEBANC sukaldaritza eskolan ikasi zuen, 
lehenengo gozogintza, eta gero sukaldaritza. 
Tolosako Frontoian egin zituen praktikak, Ro-
berto Ruiz sukaldariaren aginduetara. Ondo-
ren, jatetxetik jatetxera ibili da lanean, besteak 
beste Legazpiko Latxartegin. 

Azken aldian adinduen egoitzetan dabil 
lanean, eta Legazpikotik, Zumarragako Argi-
xaotik eta Arrasateko Aita Menitik igaro eta 
gero, gaur egun San Juan de Dios zentroko 
sukaldaria da, Arrasaten bertan.

Eguberrietako menua

E G U B E R R I E TA K O  M E N U A

Brioche ogia txigortu zartaginean, gurin pix-
ka batekin. Aparte, juliana erara txikitutako 
tipula gorritu olio olibarekin. Ogia txigortuta 
dagoenean, hirugiharra egin ondo gorritu arte.

Holandar saltsa egiteko, lehenengo urtu gu-
rina, goiko aparra kendu eta utzi epeldu arte. 
Bi gorringoak, gatza, limoia eta ur pixka bat 
ontzi batean jarri, irabiatu irabiagailuarekin, 
eta gurina gehitzen hasi pixkanaka, baina koi-
pea bakarrik.

Ondoren, arrautzak ur irakinetan egin, gatz 
eta ozpin pixka batekin banan bana.

Aurkezpena
Ogiaren gainean gazta birrindua bota, hiru-
giharra jarri gainean, eta gero tipula. Arrautza 
eginda dagoenean, arrautza jarri, eta holandar 
saltsarekin estali.

Amaitzeko, labean gratinatu eta bakoitza 
plater batean atera, gainean tipulina duela. 

Benedictine arrautzak, holandar saltsarekin

Osagaiak
Arrautzak (pertsonako bat)
Brioche ogi xerrak
Gurina (ogia txigortzeko)
Tipula (pertsonako erdia)
Hirugiharra (pertsonako hiru)
Parmesano gazta
Tipulin freskoa (apaintzeko)
Holandar saltsa egiteko:
Bi arrautza gorringo
125 gramo gurin
Limoi erdi baten zukua
Bi koilarakada ur
Gatza eta piperbeltza

Txorizoa xafla mehetan eta oliba beltzak er-
ditik moztu, eta 120 gradutara dagoen labean 
sartu, 50 minutuz .

Porru kurruskaria egiteko, porruaren zati 
zuria erditik moztu, eta gaineko hostoak era-
bili tira fin-finak egiteko. Gatza bota, eta iri-
nean pasatu eta gero, oilo bero-berotan frijitu.

Legatza aurretik 180 gradutara berotutako 
labean sartu, eta 9 minutuz egin.

Pikillo saltsa egiteko, tipulak, baratxuria eta 

sobratu den porrua frijitu ondoren, piperrak, 
eztia, perrexila eta ur pixka bat gehitu, eta 
egosten utzi ordu erdiz. Gero dena birrindu, 
eta saltsa irabiatu. 

Aurkezpena
Pikillo krema jarri plateraren hondoan, eta 
gero legatza. Gainean porru kurruskaria jarri, 
eta aurretik txiki-txiki egin dugun txorizoa 
eta oliba beltzak botako dizkiogu, apaintzeko. 

Legatza, pikillo saltsa eta porru kurruskariarekin

Osagaiak
Legatz solomoa (pertsonako tako bat)
Bi porru (parte zuria)
Olioa
Gatza eta piperbeltz zuria
Oliba beltzak eta txorizoa, apaintzeko
Pikillo saltsa egiteko:
Tipula zuri eta gorri bana
Hiru baratxuri ale
Gatza eta piperbeltza
Perrexil freskoa
Ezti koilarakada bat
Pikillo piper pote bat
150 gramo kozinatzeko esne-gain

Lehenik gelatina xaflak hidratatu.
Ontzi batean, esne-gaina harrotu azukrea-

rekin, eta aurretik urtutako txokolate zuria 
eskuz nahastu. Hidratatutako bi gelatina xafla 
urtu, eta eragiteari utzi gabe, aurretik eginda-
ko nahasketari erantsi.

Beste ontzi batean, operazio berdina egin 
esnedun txokolatearekin.  Eta bi nahasketak 
hozkailuan gorde 40 minutuz. 

Aurkezpena
Kopa batean, almendra txikitua jarri eta gai-
nean nahasketetako bat gehitu pasteletarako 
mahuka baten laguntzaz. Gainetik almendra 
gehiago ipini, eta ondoren beste nahasketa 
gehitu. 

Apaintzeko, mendafin hosto batzuk eta zi-
garrotxo bat jarri.

On egin!

Bi txokolatedun mousea

Osagaiak
Tokolate zuriarentzat :
300 gramo txokolate zuri
500 gramo esne-gain 
Azukrea
Bi gelatina xafla 
Esnedun txokolatearentzat:
300 gramo esnedun txokolate
500 gramo esne-gain 
Azukrea
Bi gelatina xafla
Apaintzeko:
Mendafina
Zigarrotxoak
Almendra txikitua

